
Аңдатпа 


Мақалада мектеп жасына дейінгі балалардың мамандықтар туралы түсініктерін қалыптастырудың маңыздылығын зерттеген отандық және шетелдік ғалымдардың еңбектеріне талдау жасалып, ойын технологиялары негізінде мамандық туралы түсінікті қалыптастыру және дамыту жолдары көрсетілген. 

Аннотация 


В статье анализируются работы отечественных и зарубежных ученых, изучавших значение формирования представлений дошкольников о профессиях, отражены пути формирования и развития представлений о профессии на основе игровых технологий.
Annotation

The article analyzes the works of domestic and foreign scientists who have studied the importance of the formation of ideas of preschool children about professions, reflects the ways of formation and development of ideas about the profession on the basis of game technologies.

Қазақстан Республикасының тұңғыш Президентi Н.Ә.Назарбаев «Төртiншi өнеркәсiптiк революция жағдайындағы дамудың жаңа мүмкiндiктерi» атты Қазақстан халқына Жолдауында  балалардың үнемi өзгерiстерге бейiм болуы мен жаңа бiлiмдi меңгеру қабiлетiн дамытуды басым бағыты ретiнде айқындады [1].  Қазiргi таңда қоғамымыз алдына қолы жете алатын мақсат қоятын, өзiнiң мүмкiндiгiн бағалай және әрекетiн басқара алатын, жасампаздықпен ретке келтiретiн жеке тұлғаны қажет етедi. 
Сондықтан мектеп жасына дейiнгi балаларды мамандыққа және ересектер жұмысына бағыттау олардың толыққанды дамуының маңызды шарты болып табылады. Заманауи өндiрiстiң кәсiптiк дайындық деңгейiне деген қажеттiлiгi өскелең ұрпақтың мамандыққа бағыттау мәселесiнiң өзектi болуына түрткi болады. Балаларды ересектердiң мамандыққа байланысты атқаратын  жұмысымен таныстыру - ересектер әлемiне кiрiстiрiп, адамдармен қарым-қатынаста тәжiрибе жинақтайтын, мамандық туралы бiлiмдi кеңейтетiн және жетiлдiретiн, сондай-ақ лексиканы белсендендiретiн маңызды әлеуметтiк эмоционалды құрал болып табылады. 
Мектепке дейiнгi кезеңнен баланың еңбек iс-әрекетi субъектiсi ретiнде тәжiрибесiн қалыптастырып, мамандық туралы түсiнiк беру арқылы қоғам алдында өзiнiң дербестiгi мен жауапкершiлiгiн сезiнетiн, қоғамдық сана-сезiмi оянған, парасаты мен ар-ожданы биiк, iскер,  қабiлеттi, шығармашыл, кәсiпкер, нарық жағдайында бәсекелестiкпен еңбек ете бiлетiн,   әрбiр жұмыстың пайдалы көзiн тауып, өзiнiң таңдаған мамандығына деген бiлiмдiлiгiн, бiлiктiлiгiн көрсете бiлетiн азамат тәрбиелеу ( қазiргi қоғамның талабы. Оның iшiнде мектеп жасына дейiнгi балалардың еңбек iс-әрекетi тұлғаның дамуында жетекшi фактор, қарым-қатынас,  игерген бiлiмiн кiрiктiретiн, жақын арадағы даму аймағын жүзеге асыруды қамтамасыз етедi.

Қазiргi әлемдiк бiлiм беру кеңiстiгiне бәсекеге қабiлеттi және экономиканы индустриялық-инновациялық дамыту тұлғадан белсендi өмiр позициясын талап етедi. Ғылым, техника, экономика шаруашылығы, мәдениет - еңбек iс-әрекетiнiң табысы. Адам еңбек әрекетiнде табиғатты өзгертiп қоймайды, өзi де өзгерiп, көп қырлы сипат алады. 

Cүйiктi icпен aйнaлыcу, oдaн ләззaт aлу өмiрдi мәндi, oның әр cәтiн жaрқын етедi. Бұл ретте педагогтар қoғaмның ертеңгi күнгi cұрaныcтaрын aлдaн - aлa бoлжaй және еcепке aлa oтырып, өз icтерiн oзa жүргiзгендерi дұрыc. Мұндaй әрекет мектепке дейiнгi ұйымдарда басталca нәтижелi бoлaры cөзciз. Cебебi тәуелciз елге қaжеттi мaмaнды дaярлaу мәcелеci мектеп жасына дейiнгi  балалардың мамандыққа дұрыc бaғыттaлуынaн бастау алады.   

Мамандық - рrоfessio - деген француз тiлiнде ресми түрде жариялаймын деген мағынаны бiлдiредi. Мамандық бағдар беру - әр адамның жекелiк қасиеттерiне, қызығушылығына, қабiлетiне, қоғамдық қажеттiлiкке байланысты мамандық таңдап алуына ықпал жасау.

"Мамандық" сөзi латын сөзiнен шыққан, "жұрт алдында сөйлеу, жариялау" дегенге саяды. Есте жоқ ескi заманда мамандықтың қазiргiдей түр-түрi болмады. Әр адам барлық жұмыспен өзi ғана айналысатын. Дегенмен, әйелдер мен ерлерге деп бөлiнетiн жұмыстар болған. Ерлер аң аулап, үй тұрғызып, қару-жарақ жасаса, әйелдер жеуге жарамды өсiмдiктердi жинап, тамақ пiсiрген, киiм-кешек тiгiп, бала тәрбиелеген.  Заман өзгерген сайын, адам да жетiлiп, нарықтық қарым-қатынас пайда болды. Қоғам дамып, дүниеге түрлi жұмыстар, сәйкесiнше, түрлi мамандықтар келдi. Кез келген еңбек мамандық емес. Еңбектiң мамандық деп аталуының өзiндiк шарттары бар: бiрi - маман атануыңыз үшiн бiлiм алып, қолыңызға сол саланың дипломын, куәлiгiн, аттестаты не сертификатын алуыңыз керек болса, екiншiсi - еңбегiңiзге ақының төленi қажеттiлiгi.  Өз iсiнiң нағыз маманы атану екiнiң бiрiнiң еншiсiне бұйырмаған. Ол үшiн ең алдымен мамандығыңызға деген махаббат керек. Мамандыққа деген махаббат пен карьерист болу екеуi екi бөлек нәрсе. Махаббатпен iстелген жұмыс қана нәтиже бермек. Екiншi сөзбен айтқанда, мамандығыңыз сiздiң сүйiктi iсiңiзге айналуы қажет. Бұл жағдайда адам жұмысқа ерекше құлшыныспен кiрiсiп, жұмысынан ләззат алады.  
      Мамандықты таңдау туралы бала сонау мектеп жасына дейiнгi кезеңнен-ақ ойлана бастайды.

       Өсе келе, ол нақты соңғы шешiмi пiсiп жетiлгенге дейiн бiрқатар өзгерiстерден өтедi. Адам балалық шынайылықтан әлеуметтiк есеюге дейiнгi жылдардан өту барысында бiрнеше өтпелi кезеңдерден өтедi. Әрбiр кезеңде мамандықты таңдаудың әр түрлi принциптерiне басшылық жасайды.

   Мамандықты дұрыс таңдаудың әр адамның өз өмiрiнде табысты болуына және әлеуметтiк ортада барлық қабiлетiн толық ашуға негiз болатындығын көптеген ғалымдар өз еңбектерiнде дәлелдеп шыққан. Осы идеяларға сүйене отырып барлық iзгi ниеттi мемлекеттер өз ұрпақтарын тәрбиелеу барысында оларға кәсiби бағдар беру, кәсiп беру мәселелерiн өз халқында қалыптасқан дәстүрлерге сүйене отырып ғылыми негiзде шешу жолдарын iздестiруде.
Қазiргi педагогикалық ғылымда мектепке дейiнгi балаларды ересек адамдардың еңбегiмен таныстыру мәселесiн М.В.Крулехт зерттедi.  Мектепке дейiнгi балаларды ересектердiң мамандықтарымен таныстыру мәселесiнде әр түрлi тәсiлдер бар. Балаларды еңбеккерлiкпен, олардың еңбекке қатынасымен таныстыруды, адамдардың қажеттiлiгiне жауап ретiнде кәсiптiң пайда болғаны туралы түсiнiктердi қалыптастыруды (жүктi жеткiзу керек, түскi ас дайындау керек) ұсынады[2].
М. В. Крулехт еңбектерiнде, еңбектiң мазмұны туралы, түрлi кәсiптегi адамдар қызметiнiң өнiмдерi туралы түсiнiктердi қалыптастыруға, және еңбекке құрметпен қарауды тәрбиелеуге баса назар аударады.
Мектепке дейiнгi бiлiм беру ұйымы жағдайындағы кәсiптiк бағдар беру жұмысы балалардың бойында «ересектердiң еңбегi туралы алғашқы түсiнiктерiн» қалыптастыру мiндетiн шешу аспектiсiнде қарастырылады.

Мектепке дейiнгi жас дәстүрлi үш кезеңге бөлiнедi:
-  мектепке дейiнгi кiшi жас (3-4 жас, балабақшаның екiншi кiшi тобы);

- мектепке дейiнгi орта жас (4-5 жас, балабақшаның орта тобы);

- мектепке дейiнгi ересек жас (5-7 жас, балабақшаның ересек және мектепке дайындық жасайтын топтары). 
Арнайы әдебиеттi талдау балаларда әрбiр жас тобы үшiн «ересектердiң еңбегi туралы түсiнiктердi қалыптастыру» бойынша жұмыстың жалпыланған мiндеттерiн бөлiп көрсетуге мүмкiндiк бередi. 
Бiз оларды төмендегiдей жiктедiк:
Кесте – 1. Мектеп жасына дейінгі балаларға мамандық туралы түсінік беру жұмыстарының негізгі міндеттері
	Жас кезеңдері
	Жұмыс мазмұны

	3-4 жас
	- ересек адамдардың жасаған еңбектерiнiң кейбiр түрлерi, қарапайым еңбек операциялары мен материалдары туралы бастапқы түсiнiктердi қалыптастыру;
- ересектердiң еңбегiн адамдарға қамқорлық жасауға бағытталған ерекше қызмет ретiнде ажыратуға үйрету;
- еңбек ету барысында балалардың назарын ертегi кейiпкерлерiнiң және әдеби шығармалардың кейiпкерлерiне аудару;
- қоршаған ортадағы адамдардың кәсiби қызметiн орындау барысында қауiпсiз әдiстерiн қолдану туралы түсiнiктердi дамыту.

	4-5 жас
	- адам мен қоғамның қажеттiлiктерiн қанағаттандыруға бағытталған мамандықтар туралы түсiнiктердi қалыптастыру; 
- күрделi еңбек операциялары мен механизмдерi туралы түсiнiктердi қалыптастыру; 
- адамдардың еңбекке деген себептерi туралы алғашқы түсiнiктердi қалыптастыру; 
- адамдарға пайда әкелетiн және көркем әдебиетте сипатталған еңбек қызметiнiң түрлерi туралы түсiнiктердi қалыптастыру; 
- мамандықтарды салыстыруға үйрету; 
- балаға түсiнiктi тiлде түсiндiру, мақсат қоя бiлу, нақты еңбек түрлерiнiң негiзгi мазмұнын ажыратуға үйрету.  

	5 – 6 жас
	- ересектердiң еңбегi, материалдық және материалдық емес еңбек нәтижелерi, оның жеке және қоғамдық маңыздылығы туралы түсiнiктердi кеңейту және жүйелеу; 
- адамның жұмыс орындауды жеңiлдететiн техниканың алуан түрлерi туралы түсiнiктердi кеңейту және жүйелеу; 
- экономикалық санат ретiнде еңбек туралы бастапқы түсiнiктердi қалыптастыру; 
- көркем әдебиетi құралдары қызметiнiң түрлi жақтары туралы түсiнiктердi қалыптастыру; 
- жыл мезгiлдерiне байланысты жасалатын адам еңбегi туралы бiлiмдердi жүйелендiру; суретшiлердiң, жазушылардың өнер туындыларымен, ұлттық сәндiк-қолданбалы өнер шеберлерiнiң еңбектерiмен таныстыру.

	6 -7 жас
	- адамдардың қажеттiлiктерiн, қоғам мен мемлекеттiң қажеттiлiктерiн қанағаттандыруға байланысты алуан түрлi еңбекке байланысты түсiнiктердi кеңейту және жүйелендiру; 
- қазiргi заманғы мамандықтар туралы түсiнiктердi кеңейту және жүйелендiру;
-  жергiлiктi жердiң ерекшелiктерi мен шарттарына байланысты кәсiптер (мамандық) туралы түсiнiктердi кеңейту; 
- еңбектегi механизацияның рөлi туралы, машиналар мен аспаптар (құрылғылар),  адам көмекшiлерi туралы түсiнiктердi кеңейту; 
- өндiрiстiк еңбек түрлерi және қызмет көрсету саласындағы еңбек туралы, әртүрлi саладағы адамдардың қызметi нәтижелерiнiң байланысы туралы түсiнiк қалыптастыру.



Егер мектепке дейiнгi бiлiм беру ұйымында тәрбиеленушiлермен жоспарлы түрде кәсiптiк бағдар беру жұмысы жүргiзiлсе, көрсетiлген нәтижелерге қол жеткiзу мүмкiн болады. 
        Балаларға мамандықтар туралы мағлұмат берудегi мектепке дейiнгi ұйым тәрбиешiсiнiң мiндетi – олардың ересектер кәсiбi туралы неғұрлым көбiрек бiлуге деген қызығушылығын ояту, адамдер неге жұмыс жасайтындығына, өз ата – аналарының, аға – апаларының  еңбектерi туралы әңгiмелеуге баулу, олардың қоғамға қандай пайда келтiрiп отырғандығына назар аударту, олардың кәсiби сана сезiмiнiң қалыптасуына жағдай жасау болып табылады.
       Ойын арқылы ұйымдастырылатын бұл педагогикалық әрекетте тәрбиешi мектепке дейiнгi жастағы балалардың кәсiби бағдар алуының алғашқы баспалдағында әр баланың жеке қызығушылықтары, дара қабiлеттерiн зерттеуге мүмкiндiк алады, оның дамуына дұрыс бағыт - бағдар бередi. 

